
TIJORAT BANKLARINING LIKVIDLILIGINI 
TARTIBGA SOLISH AMALIYOTINING DOLZARB 
MASASALALARI
Sayfutdinov Bobur Nodirovich
“Trastbank” XAB Bank likvidliligini boshqarish boʻlimi boshligʻi
dotsenti, PhD
Elektron pochta: snb94@bk.ru,
ORCID: 0009-0004-9928-9269

Annotatsiya: Ushbu maqolada bank aktivlari likvidliligini taʼminlashda Markaziy bankning oʻrni, tijorat banklari kapitalining 
holati va ularning likvidliligiga taʼsiri tadqiq etilgan. Shu bilan birga, aktivlar sifatining likvidliligiga, shuningdek, depozitlar 
va oʻz mablagʻlarining taʼsiri ekonometrik usullar orqali tahlil qilingan. Maqolada bank aktivlari likvidliligiga tijorat banklari 
oʻz mablagʻlarining taʼsiri, Markaziy bank tomonidan oʻrnatilgan iqtisodiy meʼyoriy koʻrsatkichlar taʼsiri hamda Markaziy 
bankning monetar siyosat instrumentlari orqali taʼsiri ekonometrik modellardan foydalangan holda tadqiq etilgan.

Kalit soʻzlar: tijorat banklari, bank aktivlari, aktivlar likvidliligi, tijorat banki likvidliligi, toʻlovga qobiliyatlilik, moliyaviy 
barqarorlik, depozitlar, majburiyatlar, likvidlilik riski, majburiy zaxira, qayta moliyalash.
Abstract: This article examines the role of the Central Bank in ensuring the liquidity of bank assets, the condition of 
commercial banks' capital, and their impact on liquidity. It also analyzes the effect of asset quality on liquidity, as well as 
the impact of deposits and own funds, using econometric methods. The study explores the influence of commercial banks’ 
own funds on the liquidity of bank assets, the impact of economic regulatory indicators set by the Central Bank, and the 
effect of the Central Bank’s monetary policy instruments, employing econometric models.

Key words: commercial banks, bank assets, asset liquidity, commercial bank liquidity, solvency, financial stability, deposits, 
liabilities, liquidity risk, required reserve, refinancing.
Аннотация: В данной статье исследуется роль Центрального банка в обеспечении ликвидности банковских активов, 
состояние капитала коммерческих банков и их влияние на ликвидность. Также проанализировано влияние качества 
активов на ликвидность, а также влияние депозитов и собственных средств с использованием эконометрических 
методов. В исследовании рассмотрено воздействие собственных средств коммерческих банков на ликвидность 
банковских активов, влияние экономических нормативных показателей, установленных Центральным банком, а 
также влияние инструментов денежно-кредитной политики Центрального банка с применением эконометрических 
моделей.

Ключевые слова: коммерческие банки, банковские активы, ликвидность активов, ликвидность коммерческого 
банка, платежеспособность, финансовая устойчивость, депозиты, обязательства, риск ликвидности, обязательные 
резервы, рефинансирование.

K I R I S H
Iqtisodiyotning globallashuv sharoitida doimo “raqobat” degan bozor unsuri faoliyat koʻrsatadi. Iqtisodiy 

raqobat yoʻlida tijorat banklarining muhim vazifalaridan biri — oʻz mijozlari va kontragentlari oldidagi 
majburiyatlarini bajara olish qobiliyatidir.

Oʻzbekiston Respublikasi Prezidentining 2020-yil 12-maydagi “2020 — 2025-yillarga mo‘ljallangan 
O‘zbekiston Respublikasining bank tizimini isloh qilish strategiyasi to‘g‘risida”gi PF-5992-son1 Farmonida tijorat 
banklari kredit portfelini va ular faoliyatidagi risklarni boshqarish sifatini oshirish mamlakat bank tizimini isloh 
qilishning ustuvor yoʻnalishlaridan biri sifatida belgilangan [1]. Soʻnggi yillarda aholining banklarga boʻlgan 
ishonchini yanada mustahkamlash, bank aktivlari likvidliligi, toʻlovga qobiliyatliligi va barqarorligini taʼminlash 
borasida ulkan ishlar amalga oshirilmoqda.

Globallashuv sharoitida respublikamiz tijorat banklarining likvidliligini taʼminlash bilan bogʻliq boʻlgan bir 
qator dolzarb muammolar mavjud. Xususan, pandemiya sababli banklardagi muammoli kreditlarning (NPL) 

1	 https://lex.uz/docs/-4811025

jami kreditlardagi ulushi 5–6 foizgacha keskin koʻtarildi. Pandemiya bilan bir qatorda davlat dasturlari asosida 
kreditlash va banklar tomonidan muammoli kreditlar hisobini yuritishning takomillashtirilishi natijasida muammoli 
kreditlar miqdori sezilarli oshdi. 2022-yil 1-iyul holatiga koʻra, Oʻzbekistonning muammoli kreditlar ulushi (4,9 foiz) 
Mustaqil Davlatlar Hamdoʻstligi (MDH) mamlakatlari (5,9 foiz) hamda Markaziy Osiyo va Kavkaz mamlakatlari 
(5,2 foiz) boʻyicha oʻrtacha koʻrsatkichdan past boʻldi. Tarmoqlar kesimida muammoli kreditlar sanoat va qishloq 
xoʻjaligida sezilarli oshgan [2].

Shuningdek, Basel Committee on Banking Supervision (2021) — bank nazorati boʻyicha xalqaro Bazel 
qoʻmitasining Bazel-3 talablariga asosan bank aktivlari likvidliligiga, jumladan, tijorat banklari likvidliligiga 
alohida eʼtibor qaratilgan [3]. Xalqaro Bazel qoʻmitasining tavsiyalariga asosan tijorat banklari likvidliligini 
baholashda yangi meʼyoriy koʻrsatkichlar joriy qilingan. Jumladan, joriy likvidlilik va leveraj koʻrsatkichidan 
tashqari tijorat banklari uchun likvidlilikni qoplash meʼyoriy koeffitsiyenti hamda sof barqarorlashtirish meʼyoriy 
koeffitsiyenti joriy etilgan. Markaziy bank tijorat banklari tomonidan ushbu meʼyorlarni bajarilishini taʼminlash 
orqali banklarning likvidliligi hamda bank aktivlarining likvidliligini oʻrnatilgan meʼyor darajasida nazorat qilish 
imkoniyatiga ega boʻladi.

Bank aktivlari likvidliligi barqaror boʻlishi bank mijozlarining bankka boʻlgan ishonchini oshiradi va shu 
orqali bank tizimida moliyaviy mablagʻlar oqimining kengayishiga olib keladi. Bank aktivlari likvidliligi nobarqaror 
boʻlgan holatda esa mijozlarning banklarga boʻlgan ishonchi kamayib, ular oʻz mablagʻlarini banklardan olib 
chiqib ketishadi. Bu esa iqtisodiyotda bankdan tashqari aylanmalar hajmining oshishiga olib keladi.

Shu sababli bank aktivlari likvidliligiga taʼsir qiluvchi omillarni oʻrganib chiqish lozim. Har bir omilning 
bank aktivlari likvidliligiga taʼsiri darajasini, qaysi omillarni oʻzgartirish orqali eng yaxshi natijalarga erishish 
mumkinligini aniqlash boʻyicha aniq tahlillar olib borilishi zarur.

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda bank aktivlari likvidliligiga iqtisodchilar tomonidan deyarli bir xil taʼrif beriladi. 

Jumladan, bank aktivlari likvidliligi (Yensu Joseph, Hadrat Yusif, 2021) — bank aktivlarining tez pulga aylanish 
darajasidir [4].

Bank boshqaruvi va bank tomonidan koʻrsatiladigan moliyaviy xizmatlar (Farag, Harland va Nixon, 2013) 
toʻgʻrisida olib borilgan izlanishlarda esa bank aktivlari likvidliligi qulay bahoda, talab qilingan miqdorda va 
kerakli vaqtda likvid aktivlarni topa olish qobiliyati sifatida taʼriflangan [5].

AQSHlik taniqli iqtisodchi olim J. Sinki fikriga koʻra, tijorat banklari likvidliligini taʼminlashda federal fondlar, 
depozit sertifikatlari kabi aktivlarni sotish va repo bitimlaridan keng koʻlamda foydalanish muhim ahamiyat kasb 
etadi. Bu esa ikkilamchi qimmatli qogʻozlar bozorining rivojlanganligi va kutilayotgan daromad nazariyasining 
amaliyotda qoʻllanilayotgani bilan izohlanadi [6].

J. Sinkining ushbu xulosasi respublikamiz bank amaliyoti uchun muhim amaliy ahamiyatga ega. Bunga 
respublikamizda qimmatli qogʻozlar bozorining rivojlanmaganligi va tijorat banklarining yuqori likvidli qimmatli 
qogʻozlarga qilingan investitsiyalarining brutto aktivlar hajmidagi ulushi kichikligi sabab boʻladi. Shu sababli 
Yangi Oʻzbekistonning 2022–2026-yillarga moʻljallangan taraqqiyot strategiyasida mamlakat fond bozorida 
operatsiyalarning yillik hajmini hozirgi 200 mln AQSH dollaridan 2026-yilga borib 7 mlrd AQSH dollariga 
yetkazish vazifasi belgilangan [7].

Rossiya banklari likvidliligini qanday tiklash masalasi (Prokofyeva, 2019) boʻyicha ham izlanishlar 
olib borilgan boʻlib, unda bank likvidliligiga taʼsir qiluvchi omillar ichki va tashqi omillarga ajratilgan hamda 
bank likvidliligi tushunchasiga kengroq yondashilib, uni bankning qarz, moliyaviy va balansdan tashqari 
majburiyatlarini bajara olish qobiliyati sifatida taʼriflagan [8].

Rossiyalik iqtisodchi olimlar (Abdullazanova, Kalacheva, 2020) bank aktivlari likvidliligiga asosiy eʼtibor 
qaratgan holda, amalda bank likvidlilik talabini doimo mavjud aktivlari hisobidan emas, balki banklararo kredit 
resurslari bozoridan resurs jalb etgan holda ham bajarishi mumkinligini taʼkidlaydi. Shuningdek, bank likvidliligi 
umumlashgan koʻrsatkichlardan biri boʻlib, bank faoliyati ishonchliligini ifodalaydi va agar mijozlar oldidagi 
majburiyatlarini oʻz vaqtida hamda hech qanday yoʻqotishlarsiz bajara olsa, bank likvid hisoblanadi, deya taʼrif 
beradi [9].

Bank aktivlari likvidliligi bank tomonidan oʻzining joriy va kelajakdagi majburiyatlari hamda kredit olish 
borasidagi mijozlarning talablarini oʻz vaqtida bajarish uchun muhimdir.

Endi bank likvidliligini boshqarish boʻyicha olib borilgan ilmiy izlanishlar va nazariyalar haqida toʻxtaladigan 
boʻlsak, ushbu yoʻnalishda xorijiy va mamlakatimiz olimlari tomonidan bir qator ilmiy qarashlar va nazariyalar 
ilgari surilgan.

Iqtisodiyotda moliyaviy inqirozlarning bir necha marta takrorlanishi oqibatida banklar ortib boruvchi likvidlilik 
riski bilan toʻqnashadi va bu oʻz navbatida banklar faoliyatiga salbiy taʼsir koʻrsatadi. Ana shunday vaziyatda 
bank aktivlarida likvidlilik riski yuzaga kelganda, likvidlilik holatini boshqarish jarayonida muvozanatni saqlash 

yoki salbiy holatga tushib qolishning oldini olish uchun muhim strategik qaror qabul qilinishi orqali bank likvidlilik 
ahvolining yomonlashuvini toʻxtatish hamda majburiyatlarni toʻliq bajarishga erishish mumkin (Mukherjee, 
Pana, 2018) [10].

Bank boshqaruvi doirasida bank aktivlari likvidliligini boshqarish (Bakhriddin Berdiyarov, 2021) boʻyicha 
yozilgan maqolada ham mavjud strategiyalar yoritib berilgan [11]. Ushbu maqolada likvidlilikni boshqarish 
aktivlarni boshqarish, faqat passivlarni boshqarish yoki bir vaqtning oʻzida aktiv va passivlarni boshqarishga 
asoslanishi qayd etilgan. Shuningdek, har bir nazorat usulining oʻz afzalliklari va kamchiliklari mavjudligi 
taʼkidlanib, har bir bank koʻrsatayotgan operatsiyalar xarakteridan kelib chiqib, mos strategiyani qoʻllashi 
zarurligi haqida fikr bildirilgan.

Odatda likvidlilikni boshqarishning ushbu strategiyasi aktivlar transformatsiyasi deb ataladi, chunki pul 
koʻrinishida boʻlmagan aktivlar naqd pulga aylanishi hisobiga likvid mablagʻlar yuzaga keladi.

Bank tizimi likvidliligi (Challoumis, 2019) yuqori likvidli mablagʻlar hajmi, toʻlov tizimining uzluksiz ishlashi, 
Markaziy bank tomonidan umumiy nazoratning oʻrnatilishi hamda makroiqtisodiy koʻrsatkichlarning barqarorligi 
bilan taʼminlanadi [12].

Banklar faoliyatining samaradorligi mijozlar oldidagi majburiyatlarni oʻz vaqtida bajara olishi bilan 
belgilanadi. Tarixdan maʼlumki (Abdullayeva, 2003), pul almashtiruvchi sarroflar oʻz majburiyatlari va qarzlarini 
toʻlay olmasa yoki topshiriqlarni bajara olmasa, ishonchni oqlamasa va oʻz ishiga masʼuliyatsizlik qilsa, ularning 
stollari sindirilgan va “banco rotto”, yaʼni bankrot deb eʼlon qilingan [13].

Bank likvidliligi boʻyicha risklarning ortishiga taʼsir qiluvchi bir qator omillar mavjud boʻlib, ular bank 
likvidliligiga alohida eʼtibor qaratishni va risklarni doimiy ravishda kuzatib borishni talab qiladi. Shu sababli 
banklar oʻz daromadidan voz kechib boʻlsa ham, likvidlilikni saqlab turishga majbur.

Oʻz navbatida, resurslarning bank daromadliligini oshirishga yoʻnaltirilishi bankning likvidliligiga taʼsir qiladi. 
Demak, bank likvidliligi va daromadliligi oʻzaro teskari mutanosiblikda namoyon boʻladi.

Bank aktivlari likvidliligiga tijorat banklari likvidliligi, Markaziy bankning monetar siyosat instrumentlaridan 
foydalanish darajasi va Markaziy bank nazorat funksiyalarining samaradorligi taʼsir koʻrsatadi. Bank aktivlari 
likvidliligini, shu orqali esa bank tizimi likvidliligini taʼminlashda Markaziy bank muhim rol oʻynaydi. U oʻz monetar 
vositalari orqali banklarning likvidliligiga taʼsir koʻrsatadi, tijorat banklari uchun likvidlilik meʼyorlarini belgilaydi 
va ularning bajarilishini monitoring qiladi.

T A D Q I Q O T  M E T O D O L O G I YA S I
Maqolada tahlil qilingan maʼlumotlar asosan tijorat banklarining yillik hisobotlari, shuningdek, Oʻzbekiston 

Respublikasi Markaziy banki hamda “Ahbor-Reyting” reyting agentligi maʼlumotlaridan olingan. Ilmiy tadqiqotni 
bajarishda statistik guruhlash, induksiya va deduksiya, ekspert baholash, qiyosiy hamda trendli tahlil usullaridan 
foydalanilgan. Shuningdek, maqolada analitik tadqiqot sifatida boʻylama kesim (longitudinal) tadqiqotlari 
metodologiyasidan foydalangan holda tahlil birligi sifatida obyekt tanlanib, maʼlumotlarni bir necha yil davomida 
oʻrganish orqali tadqiqot muammosining oʻzgarish dinamikasi tahlil qilingan.

T A H L I L  V A  N A T I J A L A R 
Yuqorida taʼkidlanganidek, bank aktivlari likvidliligi asosan aktivlarning sifati va risk darajasiga uzviy 

bogʻliqdir. Bank aktivlari likvidliligi — bu bank tomonidan joriy va kelajakdagi majburiyatlari hamda toʻlovlarini, 
shuningdek kredit boʻyicha mijozlarning talablarini oʻz vaqtida bajarish maqsadida kerakli vaqtda hamda 
miqdorda, zarar koʻrmasdan aktivlarni tezda pul mablagʻiga aylantira olish qobiliyatidir.

Bank aktivlari likvidliligini, shu orqali esa bank tizimi likvidliligini taʼminlashda Markaziy banklar muhim rol 
oʻynaydi. Ular oʻz monetar siyosat instrumentlari orqali banklarning likvidliligiga taʼsir koʻrsatadi, tijorat banklari 
uchun likvidlilik meʼyorlarini belgilaydi va ularning bajarilishini monitoring qiladi.

Endi Oʻzbekiston bank tizimining asosiy koʻrsatkichlarini va ushbu koʻrsatkichlarning bank aktivlari 
likvidliligiga taʼsirini, yaʼni tijorat banklari aktivlari sifati, oʻz mablagʻlari va depozitlarning tijorat banklari 
likvidliligiga taʼsirini oʻrganib chiqamiz.

Oʻzbekiston Respublikasi tijorat banklari faoliyatining takomillashishi, xususan kreditlash faoliyatining 
kengayishi oʻz navbatida kredit qoʻyilmalari dinamikasining oshishiga olib keladi. Tijorat banklari faoliyatida 
kreditlash amaliyotining tutgan oʻrnini baholashda bank aktivlari va ularning yalpi ichki mahsulotdagi ulushini 
tahlil etish muhim ahamiyat kasb etadi.

Shu nuqtayi nazardan qaraganda, xalqaro bank amaliyotida bank aktivlari mamlakat yalpi ichki mahsulotiga 
nisbatan bir necha barobar yuqori ulushni tashkil etadi. Xalqaro bank amaliyotidan farqli oʻlaroq, respublikamiz 
bank tizimi aktivlarining yalpi ichki mahsulotdagi ulushi nisbatan past boʻlsa-da, oʻzining taraqqiyot strategiyasiga 
ega boʻlgan yosh bank tizimimiz uchun soʻnggi yillarda oʻsish trendining kuzatilayotgani bank tizimi aktivlarining 
mustahkamlanib borayotganidan dalolat beradi (1-jadval).

1-jadval. Oʻzbekiston Respublikasi tijorat banklari aktivlarinig YAIMdagi ulushi [14] (mlrd.soʻmda)

Koʻrsatkichlar 2020-y. 2021-y. 2022-y. 2023-y. 2024-y.

YAIM 249 136 424 728 529 391 602 193 734 187

Bank aktivlari 166 632 178 340 231 260 272 727 444 922

YAIMga nisbatan foiz hisobida 56,8 41,9 40,0 40,0 60,0

Mazkur yuqoridagi jadval maʼlumotlaridan koʻrinib turibdiki, bank aktivlari yildan-yilga oʻsish tendensiyasiga 
ega. Yaʼni, 2017-yilda bank aktivlari 249 136 mlrd soʻm yoki 56,8 foizni tashkil etgan boʻlsa, bu koʻrsatkich 2021-
yilda 60,0 foizga yetgan.

Tijorat banklari aktivlarining mamlakat YAIMdagi ulushiga eʼtibor qaratadigan boʻlsak, 2020–2024-yillar 
mobaynida ushbu koʻrsatkichda muntazam oʻsish tendensiyasi deyarli kuzatilmagan. Bu holat hukumat 
tomonidan olib borilayotgan tub islohotlar, jumladan, Oʻzbekiston Respublikasi Prezidenti va Vazirlar Mahkamasi 
tomonidan chiqarilgan qator farmon hamda qarorlar mamlakatimizda banklar tomonidan real sektorni moliyaviy 
qoʻllab-quvvatlashdagi rolini yanada oshirishga zamin yaratganini koʻrsatadi.

Bank aktivlarining diversifikatsiyasi mamlakatimizda faoliyat yuritayotgan “Asakabank” AJ va AT “Aloqabank” 
misolida quyidagicha tahlil qilinadi (2-jadval):

2-jadval. “Asakabank” AJ ning aktivlari diversifikatsiyasi tahlili, mlrd.soʻm [15]

T/r Koʻrsatkichlar 2020-y. 2021-y. 2022-y. 2023-y. 2024-y.

1. Jami aktivlar 
summasi 24 273 30 355 34 698 45 518 50 804
ulushi 100% 100% 100% 100% 100%

  shundan,            

1.1. Naqd pullar va vakillik 
hisobvaraqlaridagi mablagʻlar

summasi 5175 2614 6528 6940 7951

ulushi 21,3% 8,6% 18,8% 15,2% 15,7%

3. Qimmatli qogʻozlarga qilingan 
investitsiyalar 

summasi 266 328 597 1 295 1 499

ulushi 1,1% 1,1% 1,7% 2,8% 3,0%

4. Kredit va lizing operatsiyalari 
summasi

summasi 15 598 24 420 25 552 33 026 36 805

ulushi 64,3% 80,4% 73,6% 72,6% 72,4%

5. Hisoblangan lekin undirilmagan 
foizlar

summasi 240 584 637 1073 1427
ulushi 1,0% 1,9% 1,8% 2,4% 2,8%

6.
Moliyaviy instrumentlar 
boʻyicha mijozlarning 
majburiyatlari

summasi 2466 1861 240 1403 601

ulushi 10,2% 6,1% 0,7% 3,1% 1,2%

7. Asosiy vositalar 
summasi 125 146 202 869 1297
ulushi 0,5% 0,5% 0,6% 1,9% 2,6%

8.
Kredit va lizinglarni qoplash 
uchun olingan va boshqa 
mulklar 

summasi 165 72 158 388 508

ulushi 0,7% 0,2% 0,5% 0,9% 1,0%

9. Boshqa aktivlar
summasi 238 330 784 524 716
ulushi 1,0% 1,1% 2,3% 1,2% 1,4%

Yuqoridagi jadval tahliliga koʻra, “Asakabank” AJ aktivlarining asosiy qismini yuqori risk va yuqori daromad 
manbaiga ega boʻlgan kredit qoʻyilmalari tashkil etadi. 2020-yil yakunlari boʻyicha jami aktivlar tarkibida kredit 
qoʻyilmalari 64,3 foizni tashkil qilgan boʻlsa, 2021-yilda bu koʻrsatkich 80,4 foizga yetib, riskli aktivlar ulushining 
keskin oshishiga sabab boʻlgan. Oxirgi uch yil davomida esa bu koʻrsatkich 72 foiz atrofida saqlanib qolgan.

Kredit va lizinglar uchun hisoblangan, biroq undirilmagan foizlar hamda kredit va lizinglarni qoplash 
maqsadida bank balansiga olingan mulklar jami aktivlardagi ulushining oshishiga olib kelgan. Bu holat bankning 
moliyaviy barqarorligiga va likvidliligiga salbiy taʼsir koʻrsatgan. Bunday vaziyat kredit portfeli sifatining pasayib 

borayotgani, kredit va lizinglarga ortiqcha imtiyozli davr berilgani hamda muammoli kreditlar boʻyicha olingan 
mulklarning realizatsiya qilinmasligi bilan izohlanadi.

Bankning naqd pullari va vakillik hisobvaraqlaridagi pul mablagʻlarining jami aktivlardagi ulushi 21,3 foizdan 
15,7 foizga tushgan. Bunga asosiy sabab sifatida bank aktivlari tarkibida hisoblangan, biroq undirilmagan 
foizlarning oshishi, bank balansidagi asosiy vositalar hajmining hamda kreditlar evaziga olingan mulklar 
miqdorining koʻpayishi likvid aktivlar hajmining kamayishiga olib kelgani koʻrsatiladi (3-jadval).

 
3-jadval. AT “Aloqabank” ning aktivlari diversifikatsiyasi tahlili, mlrd.soʻm [16]

T/r Koʻrsatkichlar 2020-y. 2021-y. 2022-y. 2023-y. 2024-y.

1. Jami aktivlar 
summasi 2 792 5 846 7 341 8 108 12 638
ulushi 100% 100% 100% 100% 100%

  shundan,            

1.1. Naqd pullar va vakillik 
hisobvaraqlaridagi mablagʻlar

summasi 988 946 1134 1074 2415

ulushi 35,4% 16,2% 15,4% 13,2% 19,1%

3. Qimmatli qogʻozlarga qilingan 
investitsiyalar 

summasi 10 24 89 411 509

ulushi 0,4% 0,4% 1,2% 5,1% 4,0%

4. Kredit va lizing operatsiyalari 
summasi

summasi 1627 4 739 5 593 5 697 7 653

ulushi 58,3% 81,1% 76,2% 70,3% 60,6%

5. Hisoblangan lekin undirilmagan 
foizlar

summasi 3 10 63 133 198
ulushi 0,1% 0,2% 0,9% 1,6% 1,6%

6. Moliyaviy instrument boʻyicha 
mijozlarning majburiyatlari

summasi 0 0 0 9 533
ulushi 0,0% 0,0% 0,0% 0,1% 4,2%

7. Asosiy vositalar 
summasi 63 83 184 462 812
ulushi 2,3% 1,4% 2,5% 5,7% 6,4%

8.
Kredit va lizinglarni qoplash 
uchun olingan va boshqa 
mulklar 

summasi 0 0 17 34 52

ulushi 0,0% 0,0% 0,2% 0,4% 0,4%

9. Boshqa aktivlar
summasi 101 44 261 288 466
ulushi 3,6% 0,8% 3,6% 3,6% 3,7%

Yuqoridagi jadval maʼlumotlaridan koʻrinib turibdiki, AT “Aloqabank” aktivlarining asosiy qismini yuqori risk 
va yuqori daromad manbaiga ega boʻlgan kredit qoʻyilmalari tashkil etadi. 2020-yil yakunlari boʻyicha jami 
aktivlar tarkibida kredit qoʻyilmalari 58,3 foizni tashkil qilgan boʻlsa, 2021-yilda bu koʻrsatkich 81,1 foizga yetib, 
riskli aktivlar ulushining keskin oshishiga sabab boʻlgan. 2022-yilda bu ko‘rsatkich 76,2 foizga, 2023-yilda 70,3 
foizga va 2024-yilda 60,6 foizga (normal holatga) tushgan.

Kredit va lizinglar uchun hisoblangan, biroq undirilmagan foizlar ulushi 16 martaga, asosiy vositalar 
ulushi esa 2,5 barobarga oshgan. Bankning naqd pullari va vakillik hisobvaraqlaridagi pul mablagʻlarining jami 
aktivlardagi ulushi 35,4 foizdan 19,1 foizga kamaygan. Bunga asosiy sabab sifatida bank aktivlari tarkibida 
hisoblangan, biroq undirilmagan foizlarning koʻpayishi, bank balansidagi asosiy vositalar hajmining oshishi 
hamda moliyaviy instrumentlar boʻyicha majburiyatlarning yuzaga kelishi kabi omillar ko‘rsatiladi (4-jadval).

 
4-jadval. “AT “Aloqabank”ning aktivlari, kreditlari va daromadlari dinamikasi tahlili, mlrd.soʻm” [16].

T/r Koʻrsatkichlar 2020-y. 2021-y. 2022-y. 2023-y. 2024-y.

1. Jami aktivlar summasi, mlrd. soʻm 2 792 5 846 7 341 8 108 12 638

2. Jami kreditlar summasi, mlrd. soʻm 1 627 4 739 5 593 5 697 7 653

3. Kreditlarning aktivlar hajmidagi salmogʻi, % 58% 81% 76% 70% 61%

4. Yalpi daromad, mlrd. soʻm 367 767 1 345 1 480 1 633



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 251

2025-yil, avgust.  № 8-son.

5. Kreditlardan olingan foizli daromadlar, mlrd. 
soʻm 159 473 827 809 923

6. Kreditlardan olingan foizli daromadlarning 
yalpi daromad hajmidagi salmogʻi, foizda 43% 62% 61% 55% 57%

7. Kreditlarning yillik oʻsish surʼati, foizda 63% 191% 18% 2% 34%

8. Kreditlardan olingan foizli daromadlarni yillik 
oʻsish surʼati, foizda 59% 197% 75% -2% 14%

9. Kredit portfelining oʻrtacha yillik foiz 
stavkasi 15,5 15,7 16,4 14,9 15,2

10. 1 soʻmlik kreditga toʻgʻri keladigan bank 
daromadi 0,22 0,16 0,24 0,26 0,21

11. Kredit portfelining rentabelligi 4,3% 2,9% 3,5% 3,0% 1,4%

Yuqoridagi jadval maʼlumotlaridan koʻrinib turibdiki, AT “Aloqabank” aktivlari tarkibida kredit qoʻyilmalari 
ulushi 2020-yilda 58 foizni tashkil qilgan boʻlsa, 2021-yilda maksimal darajaga — 81 foizga yetgan. Keyingi 
uch yil davomida bu koʻrsatkich kamayib, aktivlardagi ulushi 61 foizni tashkil qilgan. 2021-yilda bank aktivlari 
tarkibida kredit portfelining bunday darajada shakllanishi, albatta, yuqori risklarni keltirib chiqargan hamda 
bankning likvidlilik koʻrsatkichlarining pasayishiga olib kelgan.

Yalpi daromadda kreditlardan olingan foizli daromad ulushi 2020-yilda 43 foizni, 2021-yilda 62 foizni, 2019-
yilda 61 foizni, 2022-yilda 55 foizni va 2023-yilda 57 foizni tashkil etgan. Yaʼni, bankning asosiy daromad 
manbai kreditlash operatsiyalari boʻlgan. Shu bois daromad manbalarini diversifikatsiya qilish maqsadida bank 
aktivlari va xizmatlarini qayta koʻrib, ularni qayta shakllantirish lozim.

Kredit portfelining yillik oʻsishi 2023-yilda normal holatga kelgan. Regulyator talablari va riskli aktivlarni 
tartibga solish maqsadida 2020-yildagi keskin oʻsish, keyingi yillarda kreditlash hajmlarining pasayishiga olib 
kelgan. Oʻz navbatida, kreditlardan olinadigan foizli daromadlarning yillik oʻsish surʼatlari kamaygan.

Ajratilgan kreditlarning oʻrtacha foiz stavkasi 2020–2024-yillarda oshib borgan: mos ravishda 15,5; 15,7 va 
16,4 foizni tashkil etgan. Oxirgi ikki yilda esa ajratilgan kreditlarning oʻrtacha foiz stavkasi pasayib, 2023-yilda 
15,2 foizni, 2024-yilda esa 14,9 foizni tashkil etgan. Bu, asosan, davlat dasturlari doirasida ajratilgan loyihalar 
va xorijiy valyutada berilgan kreditlar hisobiga yuz bergan. Umuman olganda, bank kreditlarining oʻrtacha foiz 
stavkalarida sezilarli darajada tebranishlar kuzatilmagan.

Banklarda kreditlash surʼatlarini barqaror saqlash va muammoli aktivlar riskini kamaytirish maqsadida 
moliyalashtirilayotgan loyihalarda tashabbuskorlarning kamida 30 foiz oʻz mablagʻi bilan ishtirok etishi taklif 
etiladi (5-jadval).

5-jadval. “Asakabank” AJning muammoli kreditlari va ular boʻyicha yaratilgan zaxiralar tahlili, mlrd.soʻm [15]

T/r Koʻrsatkichlar 2020-y. 2021-y. 2022-y. 2023-y. 2024-y.

1. Jami kreditlar summasi, mlrd. soʻm 15 598 24 420 25 552 33 027 36 805

2. Muammoli kreditlar summasi, 
mlrd.soʻm, shundan 149 181 408 682 753

3. Muammoli kreditlar jami 
kreditlardagi salmogʻi, foizda 1,0% 0,7% 1,6% 2,1% 2,0%

4.
Hisobot yilida kreditlar uchun 
tashkil qilingan zahira summasi, 
mlrd.soʻm

185 243 820 1 234 1 326

Yuqoridagi jadval maʼlumotlariga ko‘ra, 2020–2024-yillar davomida “Asakabank” AJ kredit qoʻyilmalari 
qoldigʻi 2,3 martaga oshgan. Shu bilan birga, jami kredit portfelida muammoli kreditlar ulushi ham ortgan, yaʼni 
yildan-yilga zaxira summasi oshib borgan. Kredit portfeli tarkibida muammoli kreditlar salmogʻining ortib borishi 
esa oʻz navbatida aktivlar samaradorligining pasayishiga olib keladi. Shu sababli “Asakabank” AJ kredit portfelini 
chuqur tahlil qilishi, har bir qarzdorning krediti boʻyicha monitoringni kuchaytirishi va aniqlangan muammolarni 
qisqa muddatda bartaraf etish choralarini koʻrishi lozim (6-jadval).

6-jadval. AT “Aloqabank”ning moliyaviy natijalari tahlili, mlrd.soʻm [16]

T/r Koʻrsatkichlar 2020-y. 2021-y. 2022-y. 2023-y. 2024-y.

1. Foizli daromadlar 218 620 1152 1185 1206

2. Foizli xarajatlar 128 356 777 819 798

3. Aktivlar boʻyicha zaxira tashkil qilingunga 
qadar sof foizli daromadlar 90 264 375 366 408

4. Aktivlar boʻyicha tashkil qilingan zaxira 
summasi 5 3 8 14 121

5. Sof foizli daromadlar 85 261 367 352 287

6. Foizsiz daromadlar 140 147 193 295 427

7. Foizsiz xarajatlar 23 47 68 170 212

8. Operatsion xarajatlarga qadar sof daromad 202 361 492 477 502

9. Operatsion xarajatlar 118 189 245 265 362

10. Soliq toʻlangunga qadar foyda 84 172 247 212 140

11. Foyda soligʻi 14 35 47 42 33

12. Olingan sof foyda 70 137 200 170 107

13. Sof foydaning yillik oʻsishi
summasi 19 67 63 -30 -63

foizda 37% 96% 46% -15% -37%

Yuqoridagi 6-jadval tahliliga ko‘ra, 2020–2024-yillarda bankning foizli daromadlari barqaror oshib borgan. 
2023–2024-yillarda AT “Aloqabank”ning foizli daromadlari oʻsishi sezilarli darajada kamaygan. Foizli xarajatlar 
ham shunga mutanosib ravishda oshgan. Faqat 2024-yilda foizsiz xarajatlar oʻsish darajasini pasaytirishga 
erishilgan va foizli xarajatlar iqtisod qilingan.

Aktivlar boʻyicha tashkil qilingan zaxira summasi 2024-yilda 8,5 barobarga oshib, 121 mlrd soʻmni tashkil 
qilgan. Foizli xarajatlarning iqtisod qilinishi natijasida tahlil qilingan davrlarning barchasida bank sof foizli 
daromad olishga erishgan.

AT “Aloqabank”ning foizsiz daromadlari barqaror oʻsishi taʼminlangan, foizsiz xarajatlar esa mos ravishda 
oʻzgarib borgan. Bankning sof foydasi esa nobarqaror boʻlgan. 2023-yilda bankning sof foydasi 15 foizga, 2024-
yilda esa 37 foizga kamaygan. Bu holat, albatta, bank aktivlarining samaradorligi pasayganligi, koʻrsatilayotgan 
xizmat turlarining qisqarganligi yoki bank xarajatlarining oshganligi bilan izohlanadi. Natijada bank rentabelligi 
pasaygan (7-jadval).

7-jadval. AT “Aloqabank” majburiyatlarini toʻlash muddatlari boʻyicha tahlili, mlrd.soʻm [16]

T/r Koʻrsatkichlar Oʻlchov 
birligi 2020-y. 2021-y. 2022-y. 2023-y. 2024-y.

1. Jami majburiyatlar summasi 2 393 4 684 5 945 6 539 10 964
  shundan,            

1.1. Talab qilib olinguncha, 
majburiyatlar 

summasi 1360 1145 1142 1591 2248

ulushi 57% 24% 19% 24% 21%

1.2. 1-30 kungacha qaytadigan 
majburiyatlar 

summasi 367 279 239 411 793

ulushi 15% 6% 4% 6% 7%

1.3. 31-180 kungacha qaytadigan 
majburiyatlar 

summasi 382 428 1070 981 2457

ulushi 16% 9% 18% 15% 22%

1.4. 181-365 kungacha qaytadigan 
majburiyatlar 

summasi 40 185 636 606 1392

ulushi 2% 4% 11% 9% 13%

1.5. 365 kundan keyin qaytadigan 
majburiyatlar 

summasi 244 2647 2858 2950 4074

ulushi 10% 57% 48% 45% 37%

7-jadval maʼlumotlariga ko‘ra, AT “Aloqabank”ning 2024-yildagi jalb qilingan mablagʻlarini qaytarish 
muddatlarini tahlil qiladigan boʻlsak, 6 oygacha qaytariladigan majburiyatlar ulushi 50 foizni tashkil qilgan. 2020-
yilda bu koʻrsatkich 88 foiz boʻlgan. Besh yil davomida 37 foizga kamayib, ijobiy tomonga oʻzgargan boʻlsa-da, 
6 oy ichida qaytariladigan majburiyatlar ulushi hanuz yuqori darajada qolmoqda.

Bir yildan ortiq muddatda qaytariladigan majburiyatlar ulushi 10 foizdan 37 foizga oshib, ijobiy natijaga 
erishilgan. Biroq, bankning kredit portfelining aktivlardagi ulushiga nisbatan bu koʻrsatkich ancha past. AT 
“Aloqabank” majburiyatlarini qaytarish muddatlari tahliliga asoslanib aytish mumkinki, bankning uzoq muddatli 
resurslari ulushi kam va uzoq muddatli kreditlash hajmini oshirib borish uchun barqaror resurs bazasi yetarli 
emas.

Bank aktivlari tarkibida asosiy ulushni kredit qoʻyilmalari tashkil etadi. Tijorat banklari tomonidan kreditlash 
amaliyotining toʻgʻri yoʻlga qoʻyilishi, birinchi navbatda, banklarning asosiy daromadlarini shakllantirishga xizmat 
qiladi. Bundan tashqari, mamlakat iqtisodiy oʻsishini taʼminlashda bank kreditlarining oʻrni katta. Mamlakat 
YAIMida bank kreditlari ulushining ortib borishi esa iqtisodiyot tarmoqlarining resurs bilan taʼminlanish 
surʼatlarining jadal o‘sishini anglatadi (1-rasm).

1-rasm. Bank tizimida likvidlikni qoplash koeffitsiyenti (LCR), foizda [2]

Bank tizimida likvidlikni qoplash koeffitsiyenti (Liquidity Coverage Ratio, LCR) Markaziy bank tomonidan 
belgilangan me’yoriy minimal talablardan ancha yuqori darajada shakllangani, banklarning qisqa muddatli 
likvidlik shoklariga samarali javob berish salohiyatini tasdiqlaydi. 2024-yil I choragida iqtisodiy faollik vaqtincha 
pasaygan sharoitda ham Markaziy bankning o‘z vaqtida va yetarli miqdorda likvidlik ta’minoti banklarda LCR 
darajasining barqarorligini saqlab qoldi. 2024-yil boshida LCR hisoblash metodologiyasining takomillashtirilishi 
xorijiy valyutadagi sof xarajatlarni yanada aniq baholash imkonini yaratdi. Ushbu metodik yangilanishlar 
yuqori likvidli aktivlar va xorijiy valyutadagi aktivlarga nisbatan talablarni yanada uyg‘unlashtirdi hamda bank 
tizimida likvidlik boshqaruvining sifatini oshirishga xizmat qildi. Kutilishicha, kelgusi davrda mazkur yondashuv 
banklarning xorijiy valyutadagi likvidlik salohiyatini mustahkamlash hamda qisqa muddatli moliyaviy xavflarga 
barqaror javob berish imkoniyatlarini kengaytiradi.

X U L O S A  V A  T A K L I F L A R
Bank aktivlari likvidliligi, yuqorida taʼkidlaganimizdek, mamlakat bank tizimining barcha pul majburiyatlarini 

oʻz vaqtida, toʻliq va uzluksiz bajarilishini taʼminlaydi hamda uning ishonchliligi va iqtisodiy rivojlanish ehtiyojlariga 

muvofiq mablagʻlarning yetarliligini belgilaydi. Bank aktivlari likvidliligini oshirish va uni taʼminlashda Markaziy 
bank muhim rol oʻynaydi. Markaziy bank monetar siyosat instrumentlari orqali bank aktivlari likvidliligiga bevosita 
taʼsir koʻrsatadi, tijorat banklari uchun oʻrnatilgan iqtisodiy normativlarning bajarilishini taʼminlash orqali bank 
aktivlari likvidliligini nazorat qilib boradi. Bank tizimi ishtirokchilari boʻlgan har bir tijorat banki Markaziy bank 
tomonidan belgilangan iqtisodiy normativ koʻrsatkichlarni bajarish orqali bank aktivlari likvidliligini taʼminlashda 
oʻz hissasini qoʻshadi.

Yuqoridagi tahlillar va maʼlumotlar asosida bank aktivlari likvidliligini oshirish yoʻnalishlari quyidagilar:
Markaziy bank qayta moliyalash stavkasi orqali bank aktivlari likvidliligini boshqarishi lozim. Bunda, bank 

aktivlari likvidliligi muammosi yuzaga kelganda, qayta moliyalash stavkasini oshirish orqali tijorat banklari 
kreditlari va pul massasining oʻsish surʼatini moʻʼtadillashtirishga harakat qilinadi. Agar bank aktivlari likvidli 
aktivlari profitsiti kuzatilsa, qayta moliyalash stavkasini pasaytirish orqali aholi va xoʻjalik yurituvchi subyektlarni 
kredit olishga ragʻbatlantirish, shu orqali pul massasi va bank tizimi likvidliligiga taʼsir koʻrsatish mumkin.

Qayta moliyalash stavkasining yuqoriligi milliy valyutani jamgʻarish vositasi sifatida ishlatishga olib keladi. 
Bu esa tijorat banklariga aholining qoʻlidagi boʻsh mablagʻlarni bank depozitlariga jalb qilish imkonini beradi. 
Bunda ushbu mablagʻlarni tijorat banklarining uzoq muddatli depozitlariga yoʻnaltirish maqsadga muvofiqdir. Bu 
holat bank tizimi likvidliligini oshirishga xizmat qiladi.

Markaziy bank tijorat banklariga oʻrnatilgan iqtisodiy normativ koʻrsatkichlarning bajarilishini taʼminlash 
orqali tijorat banklari aktivlari likvidliligini, shu orqali esa bank tizimi likvidliligini muntazam nazorat qilib boradi.

